
og að það hefur hvorki að hluta né í heild verið lagt fram áður til hærri prófgráðu. 

 

 

________________________________ 

Ágrip 

Helsta markmið þessa verkefnis er að minnka fósturdauða hjá fleirlembum og kanna hvernig 

fóðrun og aðbúnaður hafi áhrif á lifun fleirlembinga. Þau gögn sem voru notuð við gerð þessa 

verkefnis voru erlendar heimildir, þar sem skoðað var hvernig fóðruninni er háttað og hvað talið 

sé að valdi vanhöldum lamba. Einnig voru sendar spurningar á 18 bændur dreift um landið og 

skoðað hlutfall lifandi fleirlembinga og hvort samhengi sé á milli fóðrunar og lifunar. 

Sérstaklega skoðaði ég hvort bændurnir væru að taka fleirlemburnar sér eftir talningu og fóðra 

þær á annan hátt eða gera betur við þær. Niðurstöður sýndu að 12 bæir fóðra fleirlemburnar sér 

og eru þeir að meðaltali með 90,5% lifandi fleirlembinga. 8 bæir fóðra fleirlemburnar ekki sér 

og eru þeir með 92,9% lifandi fleirlembinga að meðaltali. Af þessum 18 bæjum voru 2 sem 

fóðra hluta til sér og hluta til saman með hinum.  

Að þekkja holdastig ánna getur verið algjört lykilatriði svo hægt sé að fóðra þær sem réttast. 

Komið hefur í ljós að þær ær sem eru í lélegum holdum eru tengdar við hærri tíðni dauðfæddra 

lamba og lægri lifunartíðni lamba. Ær sem eru aftur á móti í of miklum holdum geta haft 

neikvæð áhrif á frjósemina og valdið burðarerfiðleikum á vorin. 

 

Lykilorð: Frjósemi, fósturlát, fóðrun, fleirlembur, aðbúnaður 

við vinnslu þessa verkefnis. Öllum þeim bændum sem gáfu sér tíma til þess að svara 

spurningum mínum og eiga við mig gott spjall um fóðrun. Ég vil þakka Eyjólfi Ingva Bjarnasyni 

fyrir góðar ábendingar og vangaveltur. Einnig vil ég þakka Jóhannesi Geir Gunnarssyni fyrir 

1. Inngangur 

Sauðfjárrækt spilar stóran þátt í mínu lífi þar sem ég ólst upp á sveitabæ með blönduðu búi og 

flutti síðan á Efri-Fitja sem er rúmlega 1000 kinda bú. Margar vangaveltur verða því í kringum 

sauðfjárræktina og hef ég mikinn áhuga á frjóseminni þar sem hún er mjög stór áhrifaþáttur á 

afurðasemi búsins. Í sauðburði vill leiðinlega oft koma fyrir að fleirlembur eru ekki að skila af 

sér öllum lömbunum lifandi og eru þau oft á tíðum úldin eða nýdauð. Samt sem áður eru þetta 

ær sem eru oft teknar sér eftir fósturtalningu og gert betur við þær en aðrar ær til þess að sporna 

gegn því að lömbin drepist. Þetta hefur vakið áhuga minn að leysa úr þessum vanda þar sem 

ekki er til mikið af upplýsingum eða rannsóknum hér á landi hvað varðar fóðrun á fleirlembum 

með samhengi við fósturdauða. Markmið mitt með þessu verkefni er því að draga fram 

upplýsingar sem koma að gagni til að minnka fósturdauða hjá fleirlembum, einkum um atriði 

er varða fóðrun og meðferð á síðari hluta meðgöngunnar. 

 

1.1 Frjósemi sauðfjár 

Frjósemi sauðfjár er stýrt af mörgum þáttum, bæði af erfðaþáttum og umhverfisþáttum. 

Frjósemin hefur lágt arfgengi og vega því umhverfisþættirnir stóran hluta. Það getur verið ótal 

margt sem spilar inn í umhverfisþættina og er þar stór hluti fóðrun ánna. Mikilvægt er að ærnar 

séu í bata þegar þær festa fang og að fóðruninni sé hagað á skynsaman hátt alla meðgönguna 

(Eyþór Einarsson, Árni B. Bragason, Kristján Ó. Eymundsson, Lárus G. Birgisson og Jóhannes 

Sveinbjörnsson, 2020). Á allri meðgöngunni er fósturvextinum og fósturþroska stjórnað af 

næringu móður og eru sífellt að koma fleiri vísbendingar um að smávægilegar breytingar á 

næringarefnaframboði á mikilvægum tímabilum fósturþroska geti haft áhrif á lifun hjá 

nýfæddum lömbum og á frjósemiseiginleika hjá afkvæmum í framtíðinni (Robinson, Sinclair 

& McEvoy, 1999).  

1.1.1 Frjósemi íslensks sauðfjár 

Frjósemi sauðfjár hér á landi er reiknuð inn í kynbótamat ánna þar sem reiknað er út frá fyrstu 

fjórum afurðaárum. Vægið er ekki það sama á milli ára og er 10% vægi hjá 1 vetra, 60% vægi 

2 vetra og síðan 15% vægi fyrir hvort um sig 3 og 4 vetra (Ráðgjafarmiðstöð landbúnaðarins, 

2017). En til að mæla frjósemina á hverju búi þá er algengt að mæla hana í fjölda fæddra lamba 

eftir hverjar 100 ær (Árni Brynjar Bragason, 2013).  

1.1.2 Áhrif fóðrunar á frjósemi 

Það má segja að fóðrun hafi mjög sterk áhrif á frjósemina og þarf að huga að réttri fóðrun allt 

frá því að ærnar eru teknar inn á haustin og þar til þær fara út á vorin til þess að afurðasemi 

ánna verði sem mest. Talið er að fóðrun hafi tvenns konar áhrif á frjósemina, annars vegar á 

fjölda egglosa og hins vegar á lífslíkur fósturvísanna (Jóhannes Sveinbjörnsson, 2013). Til að 

ná sem bestri frjósemi er gott að horfa til þess að góð fóðrun ásamt markvissu kynbótastarfi 

leiðir til mikils árangurs (Árni Brynjar Bragason, 2013). 

1.2 Holdafar móður 

Sauðfé er gjarnan holdastigað á 5 þrepa skala, með milli flokkum, frá 0-5 þar sem 0 er skilgreint 

sem skinn og bein og 5 er skilgreint sem mjög feitt og holdmikið (Russel, 1984a). Holdafar hjá 

ánum breytist eftir því á hvaða tímabili þær eru og er æskilegast að þær séu með 3,0-3,5 í 

holdastig þegar þær festa fang. Hægt og rólega aukast holdin yfir veturinn og ættu þær að 

nálgast 4 í holdastigun tveimur vikum fyrir burð. Þá fara þær að tapa holdum og leggja síðan 

enn meira af þegar þær fara að mjólka afkvæmunum (Árni Brynjar Bragason, Eyjólfur Kristinn 

Örnólfsson, Guðmundur Hallgrímsson og Emma Eyþórsdóttir, 2013). Ær sem eru í góðum 

holdum mjólka lömbum sínum betur og eru þau lömb líklegri til þess að ná sér vel á legg og 

verða þyngri við fráfærur (Kenyon, Morris, Hickson, Back, Ridler, Stafford & West, 2013). Ær 

sem eru í lélegum holdum hafa verið tengdar við hærri tíðni dauðfæddra lamba (Vatankhah, 

Talebi & Zamani, 2012). Samt sem áður þarf að fara milliveginn því ekki er skynsamlegt að 

hafa ærnar í of miklum holdum yfir veturinn. Of mikil hold geta haft neikvæð áhrif á frjósemina 

og valdið burðarerfiðleikum á vorin (Robinson & McDonald, 1989). Það að þekkja holdastig 

ánna getur því verið góður leiðarvísir fyrir bændur til þess að meta næringarástand hjá sinni 

hjörð og getur hjálpað til við að auka framleiðsluhagkvæmi (Vatankhah o.fl., 2012). 

1.3 Gróffóður 

Gróffóðri má skipta eftir gæðum í a.m.k. 3 flokka, A, B og C, þar sem A er skilgreint sem 

úrvalshey, B er skilgreint sem gott hey og C sem sæmilegt hey. Í töflu 1 má sjá hvernig mætti 

skilgreina flokkun á gróffóðri á sauðfjárbúi. Ákjósanlegt er að eiga gróffóður í öllum þessum 

flokkum þar sem gróffóðrið þarf að uppfylla mjög mismunandi þarfir. Að fóðra féð sitt með 

heimaöfluðu gróffóðri fullnægir yfirleitt um og yfir 95% af heildarfóðurþörfum ánna (Jóhannes 

Sveinbjörnsson, 2013) og kemur því sér vel fyrir bóndann að vita hvaða gæðaflokk af gróffóðri 

á að gefa á hverju tímabili, og hvort það þurfi að gefa annað fóður með eins og kjarnfóður eða 

önnur bætiefni til þess að uppfylla fóðurþarfir gripanna.  

Tafla 1. Gæðaflokkun gróffóðurs á sauðfjárbúi 

  Orkuinnihald, FEm/kg þe. 

Lýsing Meðaltal Spönn 

A. Úrvalshey. Nýrri tún, snemmslegið eða úrvals há 0,85 0,83 og hærra 

B. Gott hey. Góðar grastegundir, miðlungs sláttutími. 0,80 0,78-0,82 

C. Sæmilegt hey. Lakari grastegundir, slegið fremur seint 0,75 0,70-0,77 

(Jóhannes Sveinbjörnsson, 2013) 

1.4 Orkuþarfir 

Orka í fóðri sauðfjár er metin í mjólkurfóðureiningum, FEm. Ærnar þurfa að fá orku í fóðri til 

að viðhalda orkujafnvægi og að halda eðlilegri líkamsstarfsemi. Því þyngri sem ærnar eru því 

meiri orku þurfa þær til viðhalds og ef ærnar eiga að þyngjast þá þarf að reikna með meiri orku 

í fóðrinu en einungis til viðhalds. Það að þekkja hver orkuþörfin hjá ánum er á mismunandi 

tímabilum getur verið góður leiðarvísir að góðri fóðrun. Orkuþarfir hjá 70 kg fullorðinni á er 

um 0,68 FEm/dag til viðhalds og við það bætist síðan orkuþörfin sem fóstrið þarf til vaxtar þegar 

nær dregur að burði. Fóstrið fer ekki að taka til sín orku fyrr en um 6 vikum fyrir burð (Jóhannes 

Sveinbjörnsson, 2013). Á þessum tíma aukast fóðurþarfir ánna bæði vegna fósturvaxtar og 

þroskunar mjólkurkirtla (Árni Brynjar Bragason, 2013), og má þá reikna með að fóstrið sé að 

taka til sín 0,1 FEm/dag til vaxtar, þessi þörf eykst svo alltaf stigvaxandi og í síðustu viku fyrir 

burðinn  er metið sem svo að tvílembd ær þurfi 0,6 FEm/dag til fósturvaxtar, þetta gefur okkur 

að ærin þarf 1,28 FEm/dag í heildina. Orkuþörfin eykst svo töluvert þegar ærin fer að mjólka 

lömbunum og verður þá heildar þörfin um 2,44 FEm/dag hjá tvílembu sem er 3,5 sinnum meira 

en viðhaldsþörf ærinnar. Því fleiri lömb sem ærin gengur með því meira eykst orkuþörfin eftir 

því sem líður á meðgönguna (Jóhannes Sveinbjörnsson, 2013). 

1.5 Próteinþarfir 

Próteinþörf hjá sauðfé er metin í grömmum af AAT á dag (Jóhannes Sveinbjörnsson, 2013). 

Viðhalds próteinþörf hjá ám sem eru 70 kg er 73 g AAT/dag. Á fyrstu vikum meðgöngunnar 

þurfa ærnar bara viðhaldsþarfir af próteini og aðeins umfram það en þegar líður á miðja 

meðgöngu fara AAT þarfirnar að aukast og fara sífellt hækkandi eftir því sem líður á 

meðgönguna. Í lok meðgöngu er próteinþörfin orðin meiri en tvöföld viðhaldsþörfin og eykst 

enn þá meira þegar ærnar fara að mjólka. Því fleiri lömb sem ærnar ganga með því meiri verður 

próteinþörfin (Bragi L. Ólafsson, 1995). Huga þarf þó að því að ekki er gott að gefa prótein í 

of miklu magni og er ákjósanlegt í lok meðgöngu að gefa ánum prótein miðað við þarfir, ekki 



4 

 

of mikið og ekki of lítið þar sem of mikil próteingjöf veldur óþarfa álagi á nýru og önnur líffæri 

(Jóhannes Sveinbjörnsson, 2017). 

Síðustu áratugi hefur torleyst prótein verið talið einn af mikilvægum þáttum næringar fyrir bæði 

meðgönguna og fyrir júgurþroska (Robinson & McDonald, 1989) þar sem torleyst prótein eru 

almennt talin auðvelda ærinni að nýta orku úr forða líkamans til fósturvaxtar og 

mjólkurframleiðslu (Frutos, Buratovich, Giráldez, Mantecón & Wright, 1998).  

1.6 Kjarnfóður 
Megin markmiðið með því að gefa ánum kjarnfóður er að sjá þeim fyrir bæði gæðapróteini og 

auðleystum kolvetnum. Einnig fá ærnar úr kjarnfóðrinu steinefni, snefilefni og vítamín 

(Jóhannes Sveinbjörnsson, 2013). Kjarnfóður fyrir sauðfé er hægt að fá af nokkrum gerðum 

hérlendis. Orku- og efnainnihald (og þá ekki síst próteininnihald) kjarnfóðurs þarf að taka mið 

af orku- og efnainnihaldi gróffóðursins sem í boði er. Einnig þarf að taka mið af  þörfum 

gripanna, og eru þær alla jafna mestar hjá fleirlembum.  

Í MS ritgerð Hallfríðar Ó. Ólafsdóttur (2012) þar sem hún skrifar um orku- og próteinnæringu 

seint á meðgöngu áa var gerð tilraun á Hesti þar sem skoðuð voru áhrif kjarnfóðurs fyrir burð. 

Í tilrauninni var skoðað áhrif fóðrunar með mismunandi kjarnfóðurtegundum á átgetu, lífþunga, 

holdastig og styrkleika efnaskiptaafurða í blóði. 48 ær voru hafðar í tilrauninni og var þeim 

skipt upp í 4 hópa þar sem í hverjum hóp voru bæði einlembur, tvílembur og þrílembur. Allir 

hóparnir höfðu aðgang að góðu heyi eftir átlyst og var þremur hópanna gefið kjarnfóður með 

ólíkum uppruna af próteini samhliða heygjöf. Fjórði hópurinn fékk eingöngu hey og var því 

samanburðarhópur.  

Kjarnfóðrið sem notað var í tilrauninni var af þremur gerðum. Notað var kjarnfóður sem innihélt 

blöndu af próteinríku og orkuríku fóðri, síðan var kjarnfóður sem var að mestu orkuríkt og þriðji 

hópurinn fékk kjarnfóður sem var að mestu próteinríkt. Þeir hópar sem fengu kjarnfóður átu 

marktækt minna hey en samanburðarhópurinn og töpuðu þrílemburnar mestum holdum í öllum 

kjarnfóðurhópunum. Kjarnfóðrið hjálpar ánum að vinna úr sínum eigin forða og virkja fitu 

líkamans til orkuframleiðlsu (Hallfríður Ósk Ólafsdóttir, 2012). En meira verður fjallað um 

niðurstöður rannsóknarinnar í umræðukafla.  

1.7 Bætiefni 

Huga þarf að samsetningu fóðurs sem ærin fær og vera meðvitaður um hvaða næringarefni eru 

í fóðrinu og hvað gæti vantað. Steinefna- snefilefna- og vítamínþarfir hjá ánum eru mismunandi 

eftir tímabilum og er því reynt að fóðra í samræmi við það. Kalsíum, fosfór,  magnesíum og 

natríum eru helstu steinefnin sem sauðfé þarf í fóðri og eru þessi efni oftast í heyinu sem þær 

fá allan veturinn. Þegar nær dregur að burði verður þörfin meiri en það sem fæst í góðu heyi og 

eru þær þarfir oft uppfylltar með steinefnagjöf eða kjarnfóðri (Jóhannes Sveinbjörnsson, 2013).  

Selen og E-vítamín eru mikilvæg efni til þess að stuðla að heilbrigðum þroska lamba. Ærnar 

innbyrða selenið oft í gegnum fóðrið og hefur komið í ljós að gróffóður hér á landi er mjög víða 

selensnautt. Ef til kemur að það er selenskortur í lömbunum þarf oft að grípa til góðra ráða til 

þess að missa ekki lömbin og er það oft gert með því að sprauta lömbin í sauðburði með blöndu 

selens og E-vítamíns. Þetta er gert til að koma í veg fyrir efnaskiptasjúkdóminn stíuskjögur. 

Selen flyst til fóstursins í gegnum fylgjuna, og einnig fá lömbin selen í gegnum broddmjólkina. 

E-vítamín fer að miklu leyti í broddmjólkina og skilar sér þannig yfir í lambið (Jóhannes 

Sveinbjörnsson, 2013). Í athugun sem Sigurður Sigurðarson (2008) gerði þar sem hann var að 

skoða ástæður fyrir dauða lamba í sauðburði kom í ljós að þau lömb sem hann hafði var talið 

að 12% lamba deyi í burði vegna selen- og E-vítamínskorts. Selen og E-vítamín eru því afar 

nauðsynleg efni í fóðri en varasamt getur verið ef ærnar innbyrða þessi efni í miklu magni þar 

sem það getur valdið eitrun. Hægt er að fara margar leiðir til þess að ærnar innbyrði selen, eins 

og til dæmis í steinum, steinefnablöndum, fljótandi vítamín með selen og E-vítamíni, ormalyf 

með seleni, sprautur í féð með SelenE og notkun á áburði á túnin með seleni. Ekki er þó æskilegt 

að nota allar þær aðferðir sem til eru, en þó mikilvægt að nota eitthvað af þessum aðferðum sem 

nefnt er hér að framan (Sigurður Sigurðarson, 2008). 

1.8 Fóðrun fram að burði 

Þegar ærnar eru teknar inn á haustin þarf að huga að góðri meðferð á ánum og gefa þeim gott 

fengieldi þegar líða fer að fengitíma til þess að vinna upp töpuð hold yfir sumartímann. Eins og 

kom fram áðan viljum við að ærnar séu í holdastigi 3,0-3,5 þegar þær festa fang til þess að fá 

sem bestu frjósemina (Jóhannes Sveinbjörnsson, 2013). Gott fengieldi þarf að vera lystugt og 

orkuríkt sem ætti að stuðla að góðri frjósemi. Frjósemin skiptir búið miklu máli þar sem tekjur 

og framlegð vaxa ört eftir því sem fleiri lömb fæðast á búinu. Kostnaður við að fóðra ær yfir 

veturinn er nokkurn veginn óháður því hversu mörgum lömbum ærin er að skila til nytja. Með 

því að fóðra með orkuríku fóðri yfir fengitímann losna fleiri egg og þar með meiri líkur á að 

fleiri egg muni frjóvgast (Jóhannes Sveinbjörnsson, 2013).  

Á fyrstu mánuðum meðgöngu skiptir fóðrunin ekki miklu máli hvað varðar fósturvöxtinn en 

aftur á móti skiptir hún miklu máli þegar kemur að lífvænleika fósturvísanna. Til að auka líkur 

á lífvænleika fósturvísa eftir að ær hefur fest fang er ákjósanlegt að fóðra nokkuð sterkt þar til 

ærin er fengin og draga svo hægt og rólega úr fóðruninni þannig á 11.-12. degi er ærin komin á 

viðhaldsfóðrun. Fyrsta mánuð meðgöngunnar er síðan æskilegt að fóðra lítillega yfir 

viðhaldsfóðrun. Ef ójafnvægi er á næringarefnum á þessum fyrsta mánuði getur það haft 

skaðleg áhrif og valdið fósturvísadauða, og einnig þær afleiðingar að þau fóstur sem lifa af vaxi 

hægar og fæðast því minni. Þetta á sér stað vegna lélegs þroska fylgjunnar. Góður þroski 

fylgjunnar er lykilatriði til að auka lífvænleika lamba og er hægt að stuðla að góðum þroska 

með góðum fitusýrum í fóðrinu. Þessar fitusýrur hafa jákvæð áhrif á prógesterónframleiðslu 

ánna sem eykur líkur á lifun fósturvísa og minnkar því áhættuna á fósturláti snemma á 

meðgöngu (Jóhannes Sveinbjörnsson, 2013). 

Á miðhluta meðgöngunnar er fóstrið ekki að vaxa mikið en á þessum tíma er fylgjan að taka út 

meginhluta af sínum þroska. Jákvætt samhengi er á milli þroska fylgjunnar og fæðingarþunga 

(Jóhannes Sveinbjörnsson, 2013). 

Flestir sauðfjárbændur láta fósturtelja í ám sínum. Fósturtalningin fer fram á bilinu 40-100 

dögum eftir að ærnar festa fang (Árni Brynjar Bragason, 2013) og varð algjör bylting í 

sauðfjárbúskap eftir að þessi tækni kom til landsins (Bryndís Pétursdóttir, Gunnar Björnsson, 

María Svanþrúður Jónsdóttir, Rannveig Björnsdóttir og Valdemar Gísli Valdemarsson, 2011). 

Fósturtalningin veitir tækifæri til þess að flokka ærnar eftir fjölda lamba sem þær ganga með 

og fá einnig betri yfirsýn yfir holdastig ánna. Með þessu móti er hægt að fóðra ærnar í takt við 

næringarþörf þeirra og átta sig betur á því hver orkuþörfin er út frá því hvað fóstrin eru að taka 

mikið til sín (Russel, 1984b).  

1.9 Næring á fyrri hluta meðgöngu 

Vitað er að góð fóðrun á fengitíma og þar til ærnar festa fang er mjög mikilvæg til þess að fá 

góða frjósemi og til að auka lífslíkur fósturvísanna. Fóðrunin hefur þó lítil bein áhrif á 

fósturvöxtinn á þessum tíma (Jóhannes Sveinbjörnsson, 2013). Rannsókn sem Kenyon o.fl. 

(2011) gerðu með hvort næring á fyrri hluta  meðgöngu hafi áhrif á fleirlembur með tilliti til að 

koma afkvæmunum til nytja að vori kom í ljós að hægt væri að stjórna fóðrinu snemma á 

meðgöngunni án þess að hafa skaðleg áhrif á afkvæmin. Í tilrauninni voru þrír hópar. Hver 

hópur hafði mismunandi aðgang að beit frá degi 21–50. Eftir þann tíma voru allar fleirlembur 

fóðraðar saman á sem bestan hátt fram að burði til þess að þær næðu áætlaðri þyngd í lok 

meðgöngu. Ærnar voru í mismunandi ástandi eftir hópum í lok meðferðar (degi 50) og var 

hópurinn sem þyngdist minnst ekki síðri hvað varðar lifun á lömbunum þegar kom að burði. Í 

ljós kom að ærnar gátu misst allt að 0,15 kg/dag fyrir 50. dag meðgöngu án þess að það komi 

niður á afkvæmum þeirra til nytja. 

1.10 Næring á seinni hluta meðgöngu 

Það að fóðra sauðfé á sem réttasta hátt getur skipt miklu máli en til þess þarf að hafa í huga 

næringargildi fóðursins sem þeim er gefið. Næring móður hefur bein áhrif á fósturvöxt, en þessi 

áhrif eru breytileg eftir því á hvaða stigi meðgangan er (Makela, Recktenwald, Alves, Ehrhardt 

& Lopez, 2022). Mikilvægt er að hafa í huga að á miðri meðgöngunni þarf að tryggja góðan 

þroska fylgjunnar (Kenyon o.fl., 2011) þar sem á þessum tíma er fylgjan að taka út meginhluta 

af þroska sínum og hefur verið sýnt fram á að það sé jákvætt samhengi á milli þroska fylgjunnar 

og fæðingarþunga lamba (Jóhannes Sveinbjörnsson, 2013). Vannæring á þessum hluta 

meðgöngu getur leitt til skertrar lífþyngdar ánna, lélegra holda og minni lífþyngdar lamba 

(Morris & Kenyon, 2004). Á síðasta þriðjungi meðgöngunnar eykst næringarþörf ánna hratt þar 

sem 80% af fósturvexti á sér stað á þessum tíma (Robinson o.fl., 1999). Á sama tíma getur 

meðgangan dregið úr átgetu (Gonzalez, Robinson & Fraser, 1985) og getur því orðið erfitt að 

uppfylla orkuþarfir ánna á þessum tíma án þess að fóðra með kjarnfóðri samhliða gæða 

gróffóðri (Robinson, 1983). 

Greint hefur frá því að seint á meðgöngunni minnki þurrefnisát verulega hjá fleirlembum 

samanborið við aðrar ær. Talið er að minnkun á inntöku fóðurs sé vegna minnkaðs kviðrýmis 

eftir því sem legið stækkar (Everts, 1990). Fleirlembur geta ekki uppfyllt næringarþarfir sínar 

seint á meðgöngu einungis með gróffóðri og verða þær því að treysta á líkamsforða sinn til þess 

að verjast þessum skorti (Morris & Kenyon, 2004). 

1.11 Fósturlát 

Fósturlát er viðloðandi vandamál í sauðfé og getur verið mjög breytilegt á milli búa og á milli 

ára innan hjarðar og geta verið ótal ástæður fyrir því. Með fósturtalningu sköpuðust ný tækifæri 

til þess að átta sig betur á fósturdauðanum og á hvaða tímabili ærnar eru að missa fóstrið 

(Bryndís Pétursdóttir, o.fl., 2011). Sigurður Sigurðarson dýralæknir hefur verið að skoða 

lambadauða og fósturlát hjá ám þar sem hann segir að tjón á lömbum verði með ýmsum hætti. 

Lömb deyja í miklum mæli í kringum burðinn hvort sem það er rétt fyrir burð, rétt eftir burð 

eða í burði. Athugun var gerð árið 2008 og voru um 500 lömb tekin um land allt sem höfðu 

dáið um burð og voru þau krufin. Talið er að hægt sé að draga talsvert úr tjóni fósturláts ef 

bændur fylgjast vel með hjörðinni sinni og með aukinni gát og fyrirhyggju þar sem stór hluti er 

talinn láta vegna áverka eða um 20%, 9% lamba er talið kafna í fæðingu, 20% láta vegna 

sýkingar af ýmsu tagi og 12% er talið láta vegna selen- eða E-vítamínskorts. Í þessari athugun 

kom einnig í ljós að 9% af fósturláti var af völdum fósturlátssýkla. Mikilvægt er að passa upp 

á hreinlætið í kringum þær ær sem eru að láta lömbunum eða eru að koma með löngu dauð 

lömb í sauðburði til að minnka hættu á smitandi fósturláti. Skynsamlegt er að taka þær ær sem 

eru að láta frá hinum ánum og huga að miklu hreinlæti eins og að nota alltaf einnotahanska við 

snertingu á því sem við kemur fósturlátinu, hafa heitt og kalt vatn tiltækt, þrífa vel eftir að ærnar 

hafa látið og reyna að hafa sem þurrast og hreinast hjá fénu til að hindra dreifingu á smitefnum. 

Ekki er þó alltaf hægt að koma í veg fyrir fósturlát eða lambadauða þar sem ekki er alltaf vitað 

hvað veldur dauða fóstra í móðurkviði (Sigurður Sigurðarson, 2008). 

1.12 Vanhöld fleirlembinga 

Í sauðburði verður ekki komist hjá því að bændur missi lömb og eru þar fleirlembingar oft 

drjúgur meirihluti. Fæðingaráverkar, fæðingarörðugleikar og andvana fæðing geta verið helstu 

ástæður fyrir vanhöldum á fleirlembingum. Það sem getur leitt til áverka vegna burðarerfiðleika 

er til dæmis of stór burður, lambið ber ekki rétt að, mörg lömb að koma í fæðingarveginn í einu, 

veikburða ær eða of langur burður. Vanhöld fleirlembinga eru einnig tengd við að þeir deyi 

fljótlega eftir burðinn og ná sér ekki á legg. Léttasta lambið sem fæðist í fjölburafæðingu er 

líklegast til þess að deyja og sérstaklega þau lömb sem eru 2 kg léttari eða meira en meðaltalið. 

Fleirlembingar eru almennt léttari við burð í samanburði við einlembinga og tvílembinga og 

hafa þeir einnig lægri líkamshita og fá minni broddmjólk frá móður. Þetta getur leitt til minni 

lifunartíðni hjá þessum lömbum fyrsta sólarhringinn (Kenyon, Frag, Blumer & Thompson, 

2019).  

Vanhöld fleirlembinga eru af ýmsum toga og eru lömbin að fæðast nýdauð, drepast fljótlega 

eftir fæðingu eða eru löngu dauð við burð. Hjá fleirlembum er minna pláss á lömbunum sem 

getur valdið súrefnisskorti (Kenyon o.fl., 2019). Það að lömbin deyi úr súrefnisskorti er nátengt 

stærð á lömbunum þar sem stór lömb þrengja að hvort öðru og þau fá ekki nægilega mikið pláss 

til að bera rétt að í burði (Hinch, Crosbie, Kelly, Ownes & Davis, 1986). Rannsóknir hafa sýnt 

fram á að burðurinn tekur lengri tíma hjá þrílembum en hjá tvílembum og einlembum og kom 

í ljós að þeir þrílembingar sem lifðu ekki af voru að minnsta kosti tvöfalt lengri tíma að fæðast 

heldur en þeir sem lifðu af (Everett, Dodds & Kerslake, 2007). 

Rannsóknir hafa sýnt að fleirlembingar eiga það til að fá ekki nægilega mikla næringu í gegnum 

fylgjuna vegna fjölda lamba sem þurfa að deila þessari næringu og fæðast því almennt minni 

en ein- og tvílembingar (Dwyer, Calvert, Farish, Donbavand & Pickup, 2005). Aukinn fjöldi 

fóstra tengist lægra súrefni í fylgju og fósturglúkósa en hærri laktatþéttni seint á meðgöngu 

(Kenyon o.fl., 2007). Það að lömb fá ekki uppfylltar næringarþarfir í gegnum fylgjuna getur 

haft neikvæð áhrif á lifun lamba (Mellor & Stafford, 2004).   

2. Efni og aðferðir 

2.1 Gögn 

Ritgerð þessi byggir að mestu á heimildavinnu þar sem stór hluti upplýsinga kemur úr erlendum 

heimildum. Ekki eru til miklar rannsóknir á fósturláti hjá sauðfé hér á landi. Hins vegar notaðist 

ég við íslenskar heimildir um tengd atriði eins og fóðrun á íslensku sauðfé og næringarþarfir 

þeirra.  

Innlendra gagna var þó aflað í verkefninu með því að senda spurningalista út á 18 bæi sem vildu 

taka þátt í könnuninni. Úrtakið af bæjum valdi ég af lista inni á vefsíðu Ráðgjafarmiðstöðvar 

Landbúnaðarins (RML) yfir þá bæi sem eru að skila 29 kg eða meira eftir allar ær. Þar rýndi ég 

í þær tölur sem sýndu fram á mikla frjósemi og tölur sem sýndu nytjahlutfallið á bænum, og 

reyndi ég að velja bú þar sem var bæði hátt nytjahlutfall sem og lágt nytjahlutfall.  

(RML) 

Tafla 2. Listi yfir þá bæi sem tóku þátt í könnuninni 

Í töflu 2 má sjá yfirlit um bæi (nafnlaust) sem tóku þátt í könnuninni, fjölda fullorðinna áa, kíló 

eftir fullorðna kind, fædd lömb hjá fullorðnum ám og lömb til nytja hjá fullorðnum ám. Síðan 

kemur fram fjöldi veturgamla áa, kíló eftir veturgamlar ær, fædd lömb veturgamlar og til nytja 

eftir veturgamlar ær. Síðustu tveir dálkarnir sýna síðan kíló eftir allar ær og nytjahlutfallið.  

Spurningarnar sem bændurnir fengu voru 11 talsins þar sem spurt var meðal annars um hvort 

að fleirlemburnar eru fóðraðar sér síðustu vikur meðgöngunnar og þá frá hvaða tíma, hvernig 

fóðruninni er háttað, hvort það sé verið að gefa bætiefni og þá í hvaða formi, hvort þeim sé 

gefið kjarnfóður og þá hversu mikið. Spurningalistann má sjá í heild sinni í viðauka. 

2.1.1 Úrvinnsla gagna 

Þegar svörin frá bændunum voru komin í hús setti ég gögnin úr þeim upp í Excel skjal til þess 

að sjá hverjir voru að taka fleirlemburnar frá og fóðra sér og hvort lifunin á lömbunum væri 

betri eða verri eftir því hvernig fleirlemburnar voru fóðraðar. Í töfluna setti ég upplýsingar um 

hver heildarfjöldinn væri á bænum, fjölda fleirlemba árið 2022 og síðan prósentu af lifandi 

fleirlembingum. Einnig skráði ég í töfluna fóðrunina fyrir hvern bæ og athugasemdir ef 

bændurnir voru að gera eitthvað öðruvísi sem gæfi til kynna að gæti mögulega haft áhrif á 

frjósemina og lifunina.  Eins og við var að búast voru svörin mjög mismunandi og þurfti að 

rýna vel í gögnin til þess að átta sig á því hvort það væri eitthvað samhengi á milli árangurs og 

aðferða bændanna. 

3. Niðurstöður 

 

Tafla 3. Listi yfir bæina með upplýsingum um hvort fleirlembur eru fóðraðar sér eða 

ekki, fjölda fleirlemba 2022 og hlutfall lifandi fleirlembinga. 

 

Í töflu 3 má sjá lista yfir þá bæi sem fóðra fleirlemburnar sínar sér og þá sem fóðra þær ekki sér 

og eru því fóðraðar með öðrum ám á bænum. Einnig er hægt að sjá á listanum fjölda fleirlemba 

árið 2022 og hlutfall fleirlembinga sem fæddust lifandi. 

  

Bær 
Heildar 
fjöldi 

Fjöldi fleirlemba 
2022 

% Lifandi 
fleirlembinga 

Fleirlembur 
fóðraðar sér 

Fleirlembur ekki 
fóðraðar sér 

A 351 48 93,1%   x 

B 270 44 96,9%   x 

C 1000 204 88,7% x   

D 628 94 85,0% x   

E 650 142 87,0% x   

F 330 80 92,9% x   

G 670 111 94,0% x x 

H 800 126 93,9% x   

I 720 164 95,0%   x 

J 337 36 92,7%   x 

K 780 172 95,0% x   

L 720 114 86,0% x x 

M 360 84 93,3%   x 

N 600 70 93,0% x   

O 810 138 95,0% x   

P 1173 149 92,1%   x 

R 400 22 84,8% x   

S 450 125 91,0% x   

Fóðra ekki sér     92,9%   8 

Fóðra sér     90,5% 12   

Mismunandi er eftir bæjum í könnuninni hvort fleirlemburnar eru fóðraðar sér eða ekki þar sem 

12 bæir taka þær sér og 8 bæir fóðra þær saman með hinum ánum, einnig eru tveir bæir sem 

fóðra hluta af fleirlembunum sér og hluta ekki. Oft var ástæðan fyrir því að fleirlemburnar voru 

ekki teknar sér eftir talningu plássleysi eða að ekki var aðstaða til þess.  

Hér að neðan má sjá töflu 4 þar sem helstu upplýsingar koma fram varðandi hvernig bændurnir 

fóðra fleirlemburnar og hvort þeim sé gefinn bætiefni og/eða kjarnfóður og í hvaða miklu 

magni. 

Tafla 4. Hvernig fóðrun fleirlemba er háttað á bæjunum. 

 

Bær Fóðrun Athugasemd 

A Saltsteinn. 
Væri kostur að geta haft þær sér og takmarka heygjöf 
og gefa smá fóðurbæti til að draga úr líkum á kviðrifu. 

Vantar aðstöðu. 

B Allar ær fá sauðfjárstampa fötur og saltsteina. Frjáls aðgangur að bætiefnunum. 

C 
Saltsteinn. Sauðfjárfata SS. Elstu og lélegustu fleirlembur 

fá fóðurbæti um 70 gr/dag af kraftblöndu 30. 
Fá líklega aðeins betra hey en aðrar. Telja að 

fleirlembingar drepist vegna plássleysis inni í ánum. 

D 
Sauðfjársaltsteina og SS fötur eftir talningu. Fá aðeins 
kraftblöndu eftir talningu til 1. apríl 8-10 gr/dag annan 

hvern dag. 

Þeim er gefið kannski aðeins meira hey en öðrum ám, 
og fá fíngerðara hey og hey af nýlegum túnum til skiptis 

síðustu vikurnar f. burð. Fá síðan kraft minna hey rétt 
fyrir burðinn. Hafa meira pláss á þeim en öðrum og 

minnka með því troðning, mikill ávinningur með því á 
búinu. 

E Sauðfjárfata SS. 
Fá sama hey og tvílembur. Vilja ekki gera of vel við 

fleirlemburnar. 

F 
Sama heyfóður. Saltsteinar. Ef heygæði eru í lakari 

kantinum þá er fleirlembum gefinn fóðurbætir í lok mars. 
Rýmra á fleirlembunum. 

G Saltsteinn og hluti fær bætiefnafötu. Fóðruninni er ekki breytt. 

H 
Fóðraðar betur eftir talningu, hey með hærri meltanleika 

og hærra gildi fóðureininga. Bætiefnafötur frá SS og 
selensaltsteinar. 

Fylgjast vel með heyinu. Ef hey eru lakari þá þarf  að 
gefa þeim betra hey fyrr. Ekki gott að offóðra, fylgjast 

með holdum. 

I Saltsteinn Myndi fóðra sér ef aðstaða væri til staðar. 

J Forðastautar og ærblanda líf 60 gr/dag.   

K Fá nýræktarhey og rýmra á þeim. Kúasteinn. 

Passa að þær hafi það gott allt árið. Fá sama hey og 
aðrar en eru hafðar færri í hólfi á gjafagrind og fá 

nýræktarhey. Fylgst sérstaklega vel með fleirlembum á 
sauðburði. 

L 
Fóðurbætir (sauðfjárblanda frá fóðurblöndunni f. 

Snemmbærur síðustu vikurnar. HiMag bætiefnafata v. 
Góðu seleni og magnesíum. 

Saltsteinar virðast gera meltingu eða upptöku hjá 
ánum gott og þær verða heilbrigðari. 

M Kalksteinn frá Flateyri. Gefa öllu fé vel. 

N 
150 g. Bygg fljótlega eftir talningu. Kjarnfóður 

Alhliðablanda rétt fyrir burð 100 g/dag. Saltsteinn. 

Skynsamlegt að fóðra fleirlembur sterkar en aðrar. 
Fylgjast sérstaklega vel með fleirlembum þegar þær 
sýna lambssótt. Oft ber fyrsta lambið ekki rétt að. 

O 
Fleirlembur teknar 2 vikum fyrr af miðsvetrarheyinu. 

Forðast breytingar á síðustu vikum f. Burð. Allt fé 
sprautað með selen í snoðinu - 4 ml undir húð. 

Reynt að hafa rýmra á fleirlembum. 

P 
Saltsteinn. Sauðfjárfata Lífland, slökustu ær fá ærblöndu 

Líf 50-100 gr/dag. 
  

R 
Ærblanda háprótein frá Líflandi - 60 gr/dag. Kjarnfóður 

síðustu 4 vikur. Steinefnafata frá Fóðurblöndunni. 
Saltsteinn. 

Ómeðvitað fá þær líklega meira og betra hey. Fá sér 
innflutta vítamínblöndu í ár. Stærð fleirlembinga jafnari 

við burð eftir að þær voru teknar sér og þeim gefið 
kjarnfóður. 

S 
Kjarnfóður þegar sauðburður byrjar ca 70 gr/dag. 

Sauðfjárfata Lífland síðustu 2 mánuði f. burð. Saltsteinn.  

Kjarnfóður gjöf aðallega hugsuð til að þær séu í stakk 
búnar til að mjólka. Sé of rúmt á þeim og of mikill 
aðgangur að heyi ber mun meira á dauðfæddum 

lömbum. 

4. Umræður 

Það hvernig til tekst með að fleirlembingar lifi að vori er háð ótal breytum og margir þættir sem 

spila inn í. Umhverfisþættir ásamt bústjórnarlegum þáttum hafa gríðarleg áhrif á frjósemina og 

virðist sem engin ein þekkt leið til umönnunar og fóðrunar á fleirlembum sé rétt. Margt er þó 

hægt að gera og hafa í huga til þess að minnka vanhöld fleirlembinga og auka með því afurðirnar 

á sínu búi.  

Úr þeim spurningum sem ég sendi á bændur komu, eins og við var að búast, mismunandi svör 

og sumt sem virkar vel á einum bænum sem virkar ekki vel á öðrum. Á nokkrum bæjum virkar 

vel að taka fleirlemburnar sér eftir talningu og hafa rýmra á þeim. Á öðrum bæjum telja 

bændurnir að það beri meira á dauðfæddum lömbum ef of rúmt er á ánum. Einnig var 

mismunandi eftir bæjum hverjir gefa fleirlembum bætiefni og/eða kjarnfóður eftir talningu, en 

lang flestir gefa þeim að lágmarki saltsteina.  

Hægt er að gefa auka bætiefni á marga vegu, svo sem með bætiefnafötum, saltsteinum, 

forðastautum eða sprautum svo eitthvað sé nefnt. Hægt er að fá þessi bætiefni með mismunandi 

innihaldi eftir því hvað við á. Eins og kom fram eru flestir bændur að gefa saltsteina með 

heygjöfinni sem eykur líkur á að steinefna- snefilefna- og vítamíngjöf sé í góðu hlutfalli og að 

ærnar fái passlega mikið af einstökum efnum (Jóhannes Sveinbjörnsson, 2013). Til eru 

saltsteinar sem sjá ánum fyrst og fremst fyrir salti sem getur verið mikill kostur að gefa ánum 

yfir stóran hluta meðgöngunnar en einnig er hægt að fá saltsteina sem innihalda önnur helstu 

efni af steinefnum, snefilefnum og vítamínum og getur verið gott að gefa þá steina síðustu vikur 

meðgöngunnar (Jóhannes Sveinbjörnsson, 2013).  

Af þeim búum sem tóku þátt í könnuninni var það bú sem er með hæsta hlutfall af lifandi 

fleirlembingum með 44 fleirlembur árið 2022 og var hlutfallið 96,9% lifandi. Á þessu búi er 

ekki verið að fóðra fleirlemburnar sér og var þeim gefinn frjáls aðgangur að bætiefnafötum 

ásamt saltsteinum.  

Ef litið er til þeirra búa sem hafa 100 eða fleiri fleirlembur á sínu búi þá eru tvö bú jöfn með 

95% lifandi fleirlembinga þar sem annað búið tekur fleirlemburnar sér en hitt búið ekki. 

Svipaður fjöldi er af fleirlembum þar sem það eru 164 á öðrum bænum en 172 á hinum. Sá bær 

sem tekur ærnar ekki sér gefur þeim einungis saltstein en myndi líklega fóðra þær sér ef aðstaða 

væri til staðar. Sá bær sem tekur þær sér gefur þeim nýræktarhey og hefur rýmra á þeim, einnig 

fá þær kúastein. Þær fá gott hey allt árið og í raun sama hey og aðrar ær, en það sem er gert 

öðruvísi er að þær eru hafðar færri á gjafagrind og fylgst sérstaklega vel með þeim í burði. 

Mjög áhugaverð tilraun með bætiefni var gerð á einum bænum sem tók þátt í könnuninni þar 

sem bóndinn flutti sjálfur inn vítamínblöndu sem heitir „Premier Sheep with Copper“ og á þessi 

vítamínblanda að hjálpa til við að viðhalda jafnvægi næringarefna og hefur einnig áhrif á 

frjósemi ánna. Bóndinn gaf hluta af ánum þessa blöndu snemma í desember 2022 og hafði það 

jákvæð áhrif á frjósemina miðað við talningu. Fleirlemburnar fá síðan þessa blöndu fram að 

burði og er mjög fróðlegt að vita hvort þetta skili fleiri fleirlembingum lifandi að vori 2023.  

Einnig er mjög áhugaverð aðferð á einum bænum þar sem bóndinn sprautar 4 ml af selen undir 

húð um leið og snoðið er tekið. Bóndinn segist sjá mikinn mun á lifandi lömbum eftir að hann 

byrjaði á þessari aðferð. Hugsanlega er fóðrið selensnautt á þessum bæ, eins og á mörgum 

öðrum bæjum hér á landi og því gerir gæfumuninn fyrir lömbin að fá viðbótar selen í gegnum 

fylgjuna á þessum tíma. Eins og hefur komið fram þá þarf samt sem áður að fara vel með selen 

inntöku svo ekki komi til eitrun. Selen er ekki gott í of miklu magni þar sem það getur unnið 

gegn upptöku á kopar og mangan sem við viljum ekki. Einnig eru vangaveltur yfir því hvort 

það sé einfaldlega vöntun á snefilefnum í fóðrinu sem er að valda vanhöldum á vorin. Annar 

bóndi bendir á að mikilvægt sé að gefa gott gróffóður og varast að gefa hey sem er með myglu. 

Á bænum urðu heygæðin mun jafnari eftir að farið var að setja íblöndunarefni í nánast allt hey 

sem hjálpar mikið til við að hafa rétta samsetningu af fóðri og sporna gegn myglu. 

Bætiefni virðast hafa áhrif á getu ánna til að virkja fitu úr forða líkamans til orkuframleiðslu 

þegar gróffóðrið fyllir ekki orkuþörfina. Viðbótarprótein í kjarnfóðri hjálpar holdmiklum ám 

að virkja fituna úr eigin forða (Hallfríður Ósk Ólafsdóttir, 2012). 

Það að gefa kjarnfóður samhliða góðu heyi hafði skv. rannsókn Hallfríðar Ólafsdóttur (2012) 

engin áhrif á fæðingarþunga lambanna. Hins vegar hafði það jákvæð áhrif á vaxtarhraða 

lambanna, lömb undan kjarnfóðuránum uxu um 10% hraðar fyrstu 7 vikurnar heldur en lömb 

undan heyánum. Þær sem fengu kjarnfóður átu marktækt minna hey en samanburðarhópurinn 

og töpuðu þrílemburnar mestum holdum í öllum kjarnfóðurhópunum. Ekki var marktækur 

munur á milli kjarnfóðurtegunda varðandi þyngdaraukningu hjá ánum og á holdafari. Ærnar 

töpuðu meiri holdum á kjarnfóðurgjöf í samanburði við þær sem fengu einungis heygjöf þar 

sem kjarnfóðrið hjálpar ánum að vinna úr sínum eigin forða og virkja fitu líkamans til 

orkuframleiðslu (Hallfríður Ósk Ólafsdóttir, 2012).  

Glúkósamagn hækkaði síðustu vikur fyrir burð hjá ánum sem fengu orkuríka kjarnfóðrið en 

hélst í stað hjá hinum hópunum. Styrkur glúkósa, úrefnis, þvagsýru og Ísósítrat-dehýdrógenasi 

(ICDH) höfðu marktækan mun eftir tilraunameðferðum og sýndu einnig marktækan mun eftir 

fjölda fóstra (Hallfríður Ósk Ólafsdóttir, 2012). ICDH tekur þátt í fitumyndun og er eitt virkasta 

efnið í því (Suagee o.fl., 2010). Einlembur höfðu lægstan styrk ICDH og þvagsýru en hæstan 

af glúkósa og úrefni. Þær ær sem fengu próteinríka kjarnfóðrið og kjarnfóðrið sem var blandað 

af próteinríku og orkuríku fóðri stiguðust marktækt hærra í holdum en aðrar ær í lok tilraunar. 

Einlembur þyngdust minna í þessari rannsókn og voru því léttari við burð, en þrílembur töpuðu 

mestum holdum í öllum kjarnfóðurhópunum og voru lægstar í holdastigi við burð (Hallfríður 

Ósk Ólafsdóttir, 2012). 

Að gefa kjarnfóður getur verið mjög árangursríkt og segja sumir að það sé nauðsynlegt fyrir 

ærnar á síðustu vikum fyrir burðinn. Robinson (1983) sagði að það væri í raun ómögulegt að 

uppfylla orku- og próteinþarfir ánna án verulegrar kjarnfóðurgjafar en aftur á móti kom í ljós í 

rannsókninni sem Hallfríður Ólafsdóttir (2012) gerði á Hesti að með miklum gæðum á gróffóðri 

væri hægt að uppfylla orkuþarfir að mestu hjá ánum að minnsta kosti fram að fæðingu. Góð 

gæði gróffóðurs eru lykilatriði í þessu máli. Kjarnfóðurgjöf getur hins vegar verið afar góð leið 

til þess að hjálpa ánum að mjólka og að koma mjólkinni af stað, þá sérstaklega ef ærnar eiga að 

ganga með þrjú lömb undir sér yfir sumarið.  

Komið hefur í ljós að fleirlembur tapa meiri holdum en aðrar ær á meðgöngunni þar sem fleiri 

fóstur taka til sín meiri orku og ærnar brjóta þar af leiðandi niður meiri fitu úr líkamsforða 

sínum. Í rannsókn sem var gerð á Romney ám voru meiri vanhöld á lömbum sem fæddust undan 

ám sem voru í holdastigi 2,5 en þau lömb sem fæddust undan ám í holdastigi 3,0. Því er til bóta 

að greina tiltölulega snemma á meðgöngunni fleirlembur í lélegum holdum svo hægt sé að taka 

þær sér og fóðra betur til að auka holdafar þeirra (Kenyon o.fl., 2013). 

Samkvæmd Robinson (1983) er nauðsynlegt að fóðra ærnar með kjarnfóðri til að uppfylla 

orkuþarfir þeirra en rannsókn Hallfríðar Ólafsdóttur (2012) sýnir annað eins og komið hefur 

fram. Þessar mismunandi niðurstöður geta komið til vegna mismunandi fjárkynja. Romney 

ærnar voru til dæmis að skila betri lifun á lömbum við 3.0 í holdastig við burð en hér á landi 

viljum við að ærnar séu í kringum 4.0 í holdastig við burðinn. Því hærra sem holdastigið er því 

meiri næringu geta ærnar leitað í forða sinn og þurfa ekki eins mikið eða jafnvel ekkert 

kjarnfóður til að uppfylla orkuþarfirnar samhliða góðu gróffóðri. 

Maður veltir ýmsu fyrir sér þegar það koma dauðfædd lömb og hvað það er sem gæti valdið 

því. Þegar lömbin fæðast fullsköpuð en augljóslega nokkrar vikur síðan þau dóu þá veltir maður 

fyrir sér hvort þau deyi við hnjask. Þannig lambadauða er hægt að tengja við álagið sem verður 

við bólusetningu 4 vikum fyrir burð. Á einum bænum voru nánast öll fullsköpuðu lömbin sem 

dóu krufin og í flestum tilvikum var blóð í kviðarholi sem að bendir á hnjask, og gæti komið til 

vegna troðnings á móti miklu vambarfylli. Góð aðstaða við bólusetningu skiptir því gríðarlega 

miklu máli. Mikilvægt er að ekki verði mikill troðningur og hægt sé að nálgast hverja á án 

stimpinga.  

Það vill til að oftar eru fleirlembur að koma með dauðfædd lömb og eins og komið hefur fram 

eru margar breytur sem þar spila inn í. Maður veltir þó fyrir sér hvort fleirlemburnar séu 

einfaldlega ekki í stakk búnar að ganga með allan þennan fjölda vegna plássleysis inn í þeim 

og jafnvel að um sé að ræða arfgengan eiginleika á vanhöldum. Margir bændur tengja vanhöld 

við fleirlembur og þá sérstaklega þær sem hafa frjósemisgenið þokugen. Ég tel að framfarir 

gætu orðið að minnka vanhöldin með því að reikna kynbótamat fyrir lifandi fædd lömb og sjá 

með því hvort um arfgengan eiginleika sé að ræða. Umhverfisáhrifin eru líklega yfirgnæfandi 

þáttur í vanhöldum en ef sama kindin er alltaf að koma með dauð lömb ár eftir ár þá spyr maður 

sig hvort að það geti verið meira en bara umhverfisáhrifin og þá sé mögulega um að ræða 

arfgengan eiginleika. Síðan er möguleiki hvort einstaklingar séu mis vel skapaðir þegar kemur 

að því að takast á við umhverfisþætti og sumir gripir séu með harðari gen og þoli mismunandi 

meðferðir hvað varðar að halda lömbunum sínum.  

5. Ályktanir / lokaorð 

Rétt fóðrun eftir tímabilum má segja að sé lykilatriði til þess að ná sem bestri frjósemi og að 

ærnar skili lifandi lömbum á vorin. Ekki er þó hjá því komist að alltaf verði eitthvað um vanhöld 

á vorin. Erlendar rannsóknir sýna fram á að ákjósanlegt sé að fóðra fleirlembur með kjarnfóðri 

þar sem gróffóðrið eitt og sér nær ekki að uppfylla þær næringarþarfir ánna þegar líður á seinni 

hluta meðgöngunnar. Ef ærnar eru þó í góðum holdum fyrir burðinn þá geta þær brotið niður 

efni í forða líkamans og fengið með því þau nauðsynlegu efni sem til þarf samhliða gróffóðri. 

Kjarnfóðurgjöf er því háð samspilinu á milli heygæðanna og þess hve góðum holdum ærnar eru 

í á síðari hluta meðgöngunnar. 

Athyglisverðar niðurstöður komu út úr spurningunum þar sem tveir bæir voru með jafn hátt 

nytjahlutfall eftir fleirlemburnar en annar bóndinn fóðraði ærnar sér en hinn bóndinn ekki. Ekki 

virðist vera aðeins ein lykil aðferð til þess að fá lifandi lömb á vorin þar sem það eru ótal margir 

þættir sem spila saman. Það sem skiptir þó máli er að bændurnir séu meðvitaðir um það hvernig 

þeir eru að fóðra sína hjörð og átta sig á því hvað hentar þeirra stofni og aðstæðum. Eitt sem 

virkar vel hjá einum bóndanum sem virkar svo ekki eins vel hjá þeim næsta. 

Hægt er að mæta næringarþörfum hjá einlembum og tvílembum með gæða gróffóðri fram að 

burði, og fleirlembum mest allan tímann nema síðustu vikurnar fyrir burð. Fyrra ástand ánna er 

lykilatriði þegar kemur að því hvort gróffóðrið eitt og sér nægir eða hvort þurfi að fylla upp 

með bætiefnum.   

Þegar öllu er á botninn hvolft virðist holdastig ánna skipta hvað mestu máli þegar kemur að 

frjósemi og lifun lamba. Fóðra þarf ærnar í takti við holdafar þeirra og uppfylla þarfir þeirra 

þegar nær dregur að burði til að auka líkur á góðri lifun á vorin.   

8. Viðaukar 

Spurningalisti sem bændur fengu sendann. 

1. Hver er bústærðin á þínu búi? 

2. Hvar á landinu ertu? 

3. Hvað voru margar fleirlembur hjá þér á síðasta ári? 

4. Hve stór hluti fleirlembinganna fæddist lifandi? 

5. Hvað eru margar fleirlembur hjá þér núna, ef það er búið að fósturtelja? 

6. Eru fleirlembur hafðar sér á síðustu vikum meðgöngunnar, og þá frá hvaða tíma? 

7. Ef svo er, er fóðruninni hagað öðruvísi, og hvernig þá? 

8. Eru fleirlembunum gefinn bætiefni, og þá hvernig? (fötur, saltsteinar, forðastautar, 

sprautur) 

9. Er þeim gefinn fóðurbætir? Hvernig fóðurbætir, hve mikið og hversu lengi? 

10. Teljið þið að fóðra fleirlembur á sérstakan hátt skili árangri á ykkar búi? 

11. Þegar þrílembingar fæðast dauðir á þínu búi, hvernig lýsir það sér? (hversu 

gamaldautt, hve mörg dauð, önnur sérstök ráðandi einkenni?) 

 


